
Om denne boka

Bli med inn i Grotten!

Sidan 2011 har det budd ein svartkledd vestlending i Grotten, nemleg Jon Fosse. Det rosa huset på ein fjellknaus i utkanten av Slottsparken har sidan 1922 vore æresbustad for fortente kunstnarar, men huset blei bygd lenge før det. Den 17. mai 1841 stod huset ferdig, og Henrik Wergeland og kona Amalie Sofie flytta inn, saman med blant andre hesten Veslebrunen og kråka Kari. Huset blei i si tid bygd fordi Henrik Wergeland la sin elsk på plassen. Etter Wergeland har nokre av dei fremste norske diktarane og komponistane fått bu i Grotten: Christian Sinding, Arnulf Øverland, Arne Nordheim og no Jon Fosse.

Grotten er ei forteljing om huset og kva som har skjedd der. Boka handlar om nokre uvanlege skikkelsar i norsk historie: Korleis var kvardagslivet deira, og kva blei skapt i huset på knausen? Og det finst dei som har takka nei: Tarjei Vesaas kunne ikkje tenkje seg å forlate Vinje til fordel for å sitje på utstilling i Slottsparken. Mange blei urolege då erkevestlendingen Jon Fosse skulle bli kongens nabo. Ville han bli ein annan no, langt borte frå vestlandske fjordarmar og duskregn?


Ingvild Bræin

Grotten

Historia om eit hus og fem kunstnarar

Forord

I Slottsparken i Oslo ligg det eit hus. Det veit eg, seier du kanskje, det er Slottet! Og det er det jo. Det ligg òg andre mindre hus rundt i Slottsparken, som høyrer til denne hovudbygninga. Men eg tenkte ikkje på Slottet, eg tenkte på naboen, Grotten. I det eine hjørnet av det mest offisielle norske landskapet ligg det eit lite hus. Sjølv om staten eig det, er det privatpersonar som bur der – eller privatkunstnarar – som lever sine liv mellom ekorn og gardistar. Etter at Grotten frå 1922 har vore æresbustad for fortente kunstnarar, høver det nettopp med ei slik plassering. Men då Henrik Wergeland i si tid oppdaga tomta og fekk kjøpt den til å bygge seg eit hus på, var det på same tid som Slottet og slottsplassen var under bygging, og det var slett ikkje meininga at undersåttar skulle slå seg til der. Det var ein glipp. No står glippen der, og vi er stolte av han, som nasjon.

Det har annankvar gong budd forfattarar og komponistar i huset: Henrik Wergeland, Christian Sinding, Arnulf Øverland, Arne Nordheim og Jon Fosse. Denne boka er eit forsøk på å fortelje litt om kvardagslivet deira i Grotten, og kven dei var som offentlege personar. Og korleis finn erkevestlendingen Jon Fosse seg til rette i Grotten? Sjølv om dei er særs ulike personar, frå ulike epokar i norsk historie, har dei hatt noko felles, som ei aktiv haldning til kva «nasjon» og «nasjonal» tyder, og til språket som skal brukast i denne nasjonen. Dessutan til kunst, og til kva som utgjer kunstnariske kvalitetar. Dei fleste har òg ei brokete bustadsfortid før dei kom til Grotten, ofte ikkje heilt lausriven frå ein laber økonomisk situasjon.

I tillegg finst det linjer og tilknytingar mellom bebuarane, anten ved at dei samarbeidde og korresponderte i si samtid (som Øverland og Sinding), at komponistane har tonesett dikt av forfattarane (Nordheim komponerte til Wergeland, Sinding til Øverland), at diktarane har dikta vidare på dikta (Fosse har gitt ut ei diktsamling inspirert av Wergeland), at det er Sindings bror Stephan Sinding som har laga Wergeland-bysten nede i sjølve grotta under huset, eller ved andre snurrige historiske samantreff, som at far til Sinding ein gong blei slått ned på ei kneipe av Wergeland, og at Sindings slektning Terje Sinding no er Jon Fosse sin omsettar til fransk.

Ingen av bebuarane var opphavleg frå hovudstaden. Wergeland kom frå Kristiansand, Sinding frå Kongsberg, Øverland frå Bergen, Nordheim frå Larvik, og Fosse kjem frå Strandebarm i Hardanger. Som så mange andre i Oslo gjennom tidene er dei innflyttarar.

Christiania var namnet på byen frå 1624 til 1924. Etter bybrannen i det gamle Oslo i 1624 bestemte kong Christian 4. seg for å danne ein ny by, som han la under Akershus festning. Fram til slutten av 1800-talet blei bynamnet skrive «Christiania». I perioden 1877–1897 begynte skrivemåten Kristiania å feste seg i det offentlege og blant folk. Kristiania skifta så namn til Oslo i 1925. I denne boka går byen dermed under Christiania på Wergelands tid, Kristiania/Oslo på Sindings og Øverlands tid og Oslo på Nordheims og Fosses tid.

Det har budd ungar i Grotten, nokre har hatt heile barndommen sin der, med Slottsparken som leikeplass og Slottsbakken som akebakke. Og det har budd hestar der, rettare sagt Veslebrunen, Henrik Wergelands følgesvein gjennom mange år. Veslebrunen er både i samtida og av Wergeland-biografar omtalt nærmast som ein eigen person, men òg eit vesen som er umogleg å løyse frå herren Henrik. Dei to var eitt, alltid å sjå på veg hit eller dit i Christiania.

Denne boka er blitt til over ei viss tid – frå Jon Fosse flytta inn i Grotten i 2011, til skrivande stund, våren 2019. Underteikna har vore på besøk hos Fosse tre gonger, og ting har skjedd mellom kvart besøk: Både Fosse og forfattaren av boka har komme over nye opplysningar undervegs og opplyst den andre om det. Huset er blitt pussa opp. Begge er blitt eldre.

Det har vore mange besøkande i Grotten gjennom tidene, venner av bebuarane så vel som kongeleg visitas, og det har vore samlingar og opptog der, som på 17. mai. Men før Jon Fosse flytta inn i 2011, har det ikkje budd nokon nynorsking i æresbustaden. Eit spørsmål som melder seg, er dermed: Må vi kalle det «Grotta» no? Ting kan tyde på det, i alle fall i denne e-posten frå Fosse:

Og høver det for deg den dagen i Oslo i september, så kan vi godt treffast i Grotta, altså den 30. september, til dømes klokka eitt?

Jon1


Tidslinje for Grotten

1841–1845: Henrik Wergeland og kona Amalie Sofie, og delar av tida Wergelands aksepterte son Olaf, bur i Grotten.

1845–1922: Grotten er på private hender, eigd av følgjande personar: forleggar Christian Tønsberg (1845–1847), tollkasserar Peter Moe (1847–1868), banksjef August L. Sanne (1868–1888) og grosserar Sunde (1888–1922). I 1913 styrtar sjølve grotta under huset delvis saman, men blir restaurert same år.

1922–1924: Staten kjøper Grotten i 1922, men den står tom fram til det blir føreslått av kunstnarkollegaer av komponisten Christian Sinding at han kan bu der, grunna bustadnød. Han blir tilbydd bustaden mot lovnad om at ordninga skal vere mellombels. Ordninga blei i staden livslang.

1924–1941: Christian Sinding og kona Augusta bur i Grotten.

1941–1945: Grotten står delvis tom, er delvis på tyske hender, mot slutten blir den brukt av Noregs geologiske undersøking til oppbevaring av steinsamlinga deira. Kunstnaren Pola Gauguin (son av målaren Paul Gauguin) skal også ha budd der ei tid i denne perioden.

1946–1968: Arnulf Øverland, kona Margrete og borna deira Åsil og Eli bur i Grotten.

1968–1978: Øverlands enke, Margrete, bur vidare i Grotten. Tarjei Vesaas blir tilbydd bustaden i 1969, men takkar nei. Han føreslår Arne Nordheim og døyr sjølv året etter.

1978–1980: Grotten står nedsliten og tom, og det blir diskutert kva den skal brukast til. Arne Nordheim blir førespurd om å flytte inn i 1981.

1982–2010: Arne Nordheim og kona Rannveig Getz Nordheim bur i Grotten.

2011: Jon Fosse flyttar inn i Grotten, etter kvart saman med kona Anna og døtrene Erli og Alis.



OPS/images/cover.jpg
Historia om eit hus
og fem kunstnarar

Ingvild Braein








OPS/images/f0009-01.jpg





OPS/images/logo.jpg
Samlaget





